ANCHEUJ, DISSET D’AVRIL

A pieuv.

A pieuv ‘n sél pont vej ‘d San Mo.
A pieuv ‘n sl’'eva grisa dél Po.

As verso sébbra d’eva fréida,

A rivo sabra ‘d vent ch’a géila.

A pieuv ‘n sél pont vej ‘d San Mo
A pieuv ‘n sl’'eva grisa dél Po.

A piora.

A piora ‘l cel néir su San Mo.

A piora e a sé specia ant él Po.
A I'é né sgrondé ‘d mila stiss,
A I'é né sgruné ‘d gran-e ‘d ris.
A piora ‘l cel neir su San Mo.
A piora e a sé specia ant él Po.

A fioca.

A fidca an colin-a a San Mo.
A fioca an sle rive dél Po.

A svanto ij fioch coti meé lan-a
A jarmés-cia la tramontan-a.
A fidca an colin-a a San Mo.
A fioca an sle rive dél Po.

“Al dissét d’Avril!?! Ma i schersoma?
Ant él temp éd la Prima i soma!”

“‘Ma dai! Varda bin an sél Po,
Adess, dal pont vej ‘d San Mo!”

A volo!

A volo ij rondon a San Mo!

A volo ij rondon an sél Po!

A sfriso la diga e ‘l pont vej,

A sé sfrando rasent ai rastej,

A sghijo giu d’ala e a s’ardrisso,
A smija ch’a gieugo e ch’as cisso,
A s’ausso, a s’ancrosio d’amblé,
A sé sbasso I'eva a sfioré.

Ant I'aria a I'é tut un gasoj,

An cel a I'é tut un garbo;.

A-i é pro la Prima an sél Po!
A-i é pro la Prima a San Mo!

